
Yadunatha Suprabhatam

યદુનાથસુપ્રભાતમ્

યામિન્યપૈતિ યદુનાથ વિમુઞ્ચ નિદ્રા-
મુન્મેષમૃચ્છતિ તવોન્મિષિતેન વિશ્વમ્ ।

જાતઃ સ્ત્રયં ખલુ જગદ્ધિતમેવ કર્તું
ધર્મપ્રવર્તનધિયા ધરણીતલે ત્વમ્॥ ૧॥

અશ્રાન્તસન્તતિભિરાભરણપ્રકાશૈ-
રારાત્રિકં પ્રમુખયન્ત્ય ઇવોપચારમ્ ।

ઇચ્છન્તિ તે પ્રથમદૃષ્ટિમનન્યલભ્યાં
પદ્માનનાઃ પદનિવેશિતધન્યહસ્તાઃ॥ ૨॥

વૃદ્ધાઃ કથઞ્ચિદરરં વ્યતિભિદ્ય હૈમં
દૌવારિકાસ્તવ ગૃહીતસુજાતવેત્રાઃ ।

નિર્ગચ્છતઃ પ્રવિશતશ્ચ નિશામયન્તો
નાથ ત્વદેકહૃદયા ન ભજન્તિ તન્દ્રીમ્॥ ૩॥

વિશ્વૈકતીર્થભજનેન વિશુદ્ધિમન્તો
નિદ્રોજ્ઝિતા નિગમસીમ્નિ નિશાત્યયે ચ ।

વૈતાનિકાન્ વિધિવશેન વિહૃત્ય વહ્નીન્
પુણ્યાશયાઃ પરિચરન્તિ પુરોધસસ્તે॥ ૪॥

નિદ્રાવશેન નિભૃતેક્ષણમુત્થિતાનાં
ચિત્રાણિ મન્થરપદાન્યપગત્વરીણામ્ ।

કાલે ગૃહીતમુચિતે રશનાઃ કથઞ્ચિ-
ન્મૌનવ્રતં જહતિ મુગ્ધવધૂજનાનામ્॥ ૫॥

સન્ત્યજ્યતે તરલમૌક્તિકજાલદૃશ્યૈ-
સ્તારાગણૈસ્ત્રિદશવર્ત્મ તમાલનીલમ્ ।

પદ્માપતેરમૃતનિર્મથનાવસાને
દુગ્ધામ્બુરાશિપૃષતૈરિવ રૂપમગ્ર્યમ્॥ ૬॥

નાથ સ્ફુરન્ત્યુપયતિ દ્યુમણિપ્રકાશે
ન જ્યોતિરિઙ્ખણગણા  ન ચ તારકાદ્યાઃ ।

તેજસ્વિનોઽપિ તમસૈવ સમૃદ્ધિમન્ત-
સ્ત્વત્સન્નિધૌ મુષિતભાસ ઇવ ત્વદન્યે॥ ૭॥

આનર્તિતાન્   સલલિતં દિવસાવસાને
વાચાલરત્નવલયૈર્નિજહસ્તતાલૈઃ   ।

નિદ્રાલસાન્ મૃગદૃશો ગૃહનીલકણ્ઠા-
નાવાસયષ્ટિશિખરાદવરોહયન્તિ॥ ૮॥

નૃત્યન્ત્યુદીરિતઘનક્રમસામકાણ્ડે
નેદીયસીં  તવ નિશમ્ય વિભાતનાન્દીમ્ ।

ચિત્રાતપત્રપરિમણ્ડલચારુબર્હાઃ
શ‍ૃઙ્ગારયોનિશરપત્રરુચો  મયૂરાઃ॥ ૯॥

નિર્ગત્ય ચિત્રગરુતો નિલયાન્તરેભ્યઃ
તારસ્વનાસ્તરુણવિદ્રુમતામ્રચૂડાઃ ।

રત્નાઙ્ગણેષુ  રમણીભિરવેક્ષ્યમાણાઃ
ક્રીડારણં વિદધતે કૃકવાકુવર્યાઃ॥ ૧૦॥

પ્રાપ્તસ્તુલાં હરિતકોમલબાહ્યપત્રૈઃ
કિઞ્ચિત્પરિસ્ફુરિતશોણમુખૈઃ સરોજૈઃ ।

વામભ્રુવાં વલયપઙ્ક્તિષુ  સઞ્ચરન્ત્યો
મઞ્જુ ક્વણન્તિ મણિપઞ્જરશારિકાસ્તે॥ ૧૧॥

પ્રત્યક્ષિતે તમસિ યાસ્યતિ વિપ્રકર્ષં
સમ્ભિન્નભાનુમતિ સમ્પ્રતિ જીવલોકે ।

ગઙ્ગાયમાનસલિલં  નિજરશ્મિયોગાત્
સિષ્ણાસયેવ સિતભાનુરુપૈતિ સિન્ધુમ્॥ ૧૨॥

પ્રત્યૂષધર્મસમયેન સમગ્રધામ્ના
શોષં વ્રજત્યમૃતરશ્મિમયૂખપૂરે ।

અહ્નાય કૈશ્ચિદભિઘાતમવાપ્નુવન્ત્ય-

સ્તારાઃ પ્રયાન્તિ વિલયં તનુબુદ્બુદાભાઃ॥ ૧૩॥
પત્યુસ્ત્વિષાં પ્રજહતઃ પ્રથમાન્ધિતલ્પં

સન્ધ્યાસરોરુહદૃશઃ પ્રથમોત્થિતાયાઃ ।
સીમન્તિતે તિમિરકુન્તલમધ્યભાગે
સિન્દૂરરાજિરિવ ભાતિ મયૂખરેખા॥ ૧૪॥

જ્યોત્સ્નાપદેશમવધૂય સિતોત્તરીયં
સ્તોકાવશેષિતસદાભરણપ્રબન્ધા ।

અઙ્ગીકરોત્યરુણભાવિતમઙ્ગરાગં 
પ્રાચીદિશા દિનપતિં  પરિભોક્તુકામા॥ ૧૫॥

નિર્ણિજ્ય  સમ્પ્રતિ નિશાઙ્ગનિવેશલગ્નં
કાલેયપઙ્કમિવ સન્તમસં કલઙ્કમ્ ।

ક્ષોણીભૃતામરુણદીધિતયોઽનુરક્તાઃ
પાદાનલક્તકરસૈરિવ રઞ્જયન્તિ॥ ૧૬॥

પ્રાદુર્ભવિષ્યતિ ચરાચરજન્તુવર્ગે
પ્રાપ્તારુણેન વિધુના તમસા ચ વેલા ।

આભાતિ ભાવિતપરસ્પરદેશયોગા-
ન્માયાવિભક્તિરિવ લોહિતશુક્લકૃષ્ણા॥ ૧૭॥

ઉન્નિદ્રપદ્મનયનઃ સુભગોત્પલાભઃ
સમ્ભાવિતો મુનિગણૈરુપપન્નબોધૈઃ ।

રાગોત્તરાં શ્રિયમવાપ્ય રથાઙ્ગશોભી
જાતઃ સ એષ સમયો જગદેકસેવ્યઃ॥ ૧૮॥

નીતઃ શ્રમં નિહતરાત્રિવરૂથિનીક-
શ્ચન્દ્રાતપત્રવિનિપાતવિલુપ્તભૂમા ।

પ્રત્યૂષવૈરિવિભવેન પરાહતાત્મા
કાલપ્રતીક્ષ ઇવ ગચ્છતિ કામવીરઃ॥ ૧૯॥

યોઽસૌ જનસ્ય દિશતીવ સુધાનિધાનં
જાતધ્વનિઃ શ્રુતિષુ જાગરદુન્દુભિસ્તે ।

મન્યે સ એવ મદનસ્ય નિશાચરસ્ય
સ્વચ્છન્દસૌપ્તિકનિવૃત્તિમભિવ્યનક્તિ॥ ૨૦॥

અન્તર્બહિશ્ચ તમસા પરિમુચ્યમાને
જાગર્યયા જગતિ સમ્પ્રતિ દીપ્યમાને ।

પઞ્ચાયુધશ્ચિરમપિ ક્રમશાન્તિમિચ્છન્

નિદ્રામુપૈતિ હૃદયેષુ નિતમ્બિનીનામ્॥ ૨૧॥
અગ્રેભવન્ ગુરુરિવ સ્વયમાનકાના-
માદિષ્ટસંસદિવ કન્થરયા તવૈષઃ ।

વ્યક્તપ્લુતેન નિનદેન વિશુદ્ધવર્ણઃ
પ્રસ્તૌતિ નાથ નિગમાન્ પ્રતિબોધનાર્હઃ॥ ૨૨॥

મુગ્ધાઃ સ્ત્રમુષ્ટિપરિમેયમનોજ્ઞમધ્યાઃ
પર્યાયચાપલતિકા ઇવ પઞ્ચબાણઃ ।

પ્રાસ્થાનિકપ્રણયદુર્વિનયોપશાન્ત્યૈ 
પ્રત્યક્ષયન્ પ્રતિનિવર્તયતીવ યૂનઃ॥ ૨૩॥

અન્તશ્ચકાસદસિતોત્પલમઙ્ગયોગાદ્
ભાસોન્મદેવ પરિમીલિતતારકાર્થા ।

નિષ્પીતકાન્તિમકરન્દરસં પ્રતીચ્યાં
નીહારમાનુચષકં નિદધાતિ સન્ધ્યા॥ ૨૪॥

દૃષ્ટ્વા નિમીલિતવતીં  નિયતિપ્રભાવા-
દાત્મપ્રિયાં કુમુદિનીમવધૂતધમા ।

ચ્યોતત્તુષારનયનોદકબિન્દુરિન્દુઃ
પ્રસ્થાનમિચ્છતિ મહત્પ્રતિપન્નદૈન્યઃ॥ ૨૫॥

ભોક્તું દિવં નિજવિયોગવિલુપ્તદીપ્તિં
પ્રાગેવ તીવ્રરુચિના પ્રહિતેવ સન્ધ્યા ।

માલિન્યયોગમપનીય કરાવમર્શૈઃ
પ્રાયો યથાર્હમનુલિમ્પતિ કુઙ્કુમેન ॥ ૨૬॥

અર્થેન પાટલમનૂરુકરાનુષઙ્ગા -
દર્થાન્તરેણ મણિમેચકમન્તરિક્ષમ્ ।

અસ્પૃષ્ટતાપમધિરોહતિ નિસ્તમસ્કં
સંવીતપીતવસનેન તુલાં ત્વયૈવ॥ ૨૭॥

પદ્માપદામ્બુરુહયાવકપિઙ્ગધામ્ના
ભાસા નિતાન્તમુદયાન્તરિતસ્ય ભાનોઃ ।

આરજ્યતે ગગનમદ્ય જગત્પ્રસૂતે-
ર્નાભીસરોરુહભુવા રજસેવ ગાત્રમ્॥ ૨૮॥

દગ્ધું તમો દનુજવૃન્દમિવામ્બુરાશે-
રુત્તસ્થુષો મધુરિપોરિવ તિગ્મધામ્નઃ ।

ઉન્મેષિણી સુમનસામુદિતા પુરસ્તા-
ચ્ચક્રપ્રભામનુકરોતિ મરીચિમાલી॥ ૨૯॥

દૃષ્ટિદ્વયં નિયતકાલમિદં પ્રજાના-
મેકા નિમીલતિ તથોરિતરાપ્યલક્ષ્મ્યા ।

તત્તાદૃશોસ્તવ દૃશોર્યુગપત્પ્રબોધા-
દાલોકયોગમનઘં ભજતાં ત્રિલોકી॥ ૩૦॥

પ્રાચીનશૈલવિષયે પ્રચુરાંશુરેખાં
સન્ધ્યાદશામરુણરાગઘૃતાવસિક્તામ્ ।

કાલો નિધાય સૃજતીવ શનૈસ્તદન્તે
તિગ્મદ્યુતિં  ત્રિભુવનૈકમહાપ્રદીપમ્॥ ૩૧॥

પર્યાપ્તરશ્મિનિકરેણ સુવૃત્તભૂમ્ના
સૂર્યેન્દુબિમ્બયુગલેન સમસ્થિતેન ।

આભાતિ કાલવણિજા પરિકલ્પ્યમાના
નક્તન્દિવક્ષણતુલેચ નમઃસ્થલશ્રીઃ॥ ૩૨॥

નૈશં તમઃ ક્ષિપતિ નન્દિતચક્રવાકે
પદ્માનિ બોધયતિ ભાવિતમિત્રભાવે ।

દૃષ્ટિં  પ્રસાધયતિ દર્શિતસત્પથેઽસ્મિન્ 
દોષોલ્બણા કુમુદિની બહુમાનશૂન્યા॥ ૩૩॥

પાદસ્પૃશાં દિશતિ ભૂમિભૃતાં પ્રકાશં
સત્ત્વં સમેધયતિ સદ્ભિરુદીરિતાર્ઘ્યઃ ।

તેજોગણાનપિ તિરસ્કુરુતે સ્વદીપ્ત્યા
ચક્રપ્રિયસ્ત્વમિવ સમ્પ્રતિ ચણ્ડભાનુઃ॥ ૩૪॥

આજાનપાણ્ડરતનુઃ પરભાગમૃચ્છન્
નીલામ્બરદ્યુતિમુષા નિજલાઞ્છનેન ।

સ્ફીતાકૃતિઃ  પરિગતો મદરાગલક્ષ્મ્યા
વીર ત્વદગ્રજ ઇવૈષ વિભાતિ ચન્દ્રઃ॥ ૩૫॥

સન્ધ્યોપરાગસમયં પ્રતિલભ્ય પુણ્યં
સ્નાતું નિશા ગગનસૌધતલાવતીર્ણા ।

આરક્તરૂપમવલમ્બયતા કરાગ્રં
પત્યા સહ પ્રવિશતીવ પરં સમુદ્રમ્॥ ૩૬॥

દેવ ત્વયીવ દિવસાગમજાગરૂકે
સંરક્તવિશ્વમુદયં સવિતર્યુપેતે ।

અસ્તં શનૈરભિપતન્ ભજતે મૃગાઙ્ક-
સ્ત્વદ્વૈરિવારવનિતાવદનેન્દ્વવસ્થામ્॥ ૩૭॥

રાજાસ્તમેતિ સુહૃદા મદનેન સાર્ધં
દીનાકૃતિઃ  કુમુદિની દૃઢબદ્ધકોશા ।

વૈરી સમેતિ વિષમાશ્વ ઇતીવ ભીતા
છાયાચ્છલેન ભજતે ગગનં ત્રિયામા॥ ૩૮॥

આમૃશ્ય રાત્રિમરુણોદયજાતપુષ્પાં
પ્રાપ્તાનુતાપ ઇવ સત્પથલઙ્ઘનેન  ।

જ્યોત્સ્નાંશુકં દ્વિજપતિઃ પરિધાય નૂનં
વ્રીડાનતો વિશતિ વારિનિધિં  વિવર્ણઃ॥ ૩૯॥

અભ્યેતિ ભાનુરુદયાદ્રિમસહ્યતેજાઃ
સ્થાતું સ એષ સમયો ન મમેતિ પશ્યન્ ।

પ્રાયઃ સમાશ્રયતિ પાશભૃતાભિગુપ્તં
તારાપતિશ્ચરમસાગરતોયદુર્ગમ્॥ ૪૦॥

મૂલે મનાગ્ ભવતિ મુઞ્ચતિ પૂર્વભાગં
શૈથિલ્યમૃચ્છતિ તમાલરુચિસ્ત્રિયામા ।

આકૃષ્યતે ચરમશૈલવને વિહર્તું
સીરાયુધેન યમુનેવ સુધાંશુનેયમ્॥ ૪૧॥

પ્રસ્થાનકાલભજનાત્ પરિતોષિતેન
જ્યોત્સ્નાત્મિકાં હરિવધૂસહજેન દત્તામ્ ।

પ્રાયેણ નાકવનિતાનખદીપ્તિલક્ષ્યાં
શેષાપટીં ચમરભૂભૃદસૌ દધાર॥ ૪૨॥

સૂક્ષ્માભિરામનિજદીધિતિસૂત્રલમ્બી
પર્યન્તલગ્નતિમિરુલકદર્શનીયઃ ।

સિન્દૂરરઞ્જિત ઇવૈષ વિભાતિ લક્ષ્મ્યાઃ
સીમન્તમૌક્તિકમણિઃ પ્રતિભાતિ ચન્દ્રઃ॥ ૪૩॥

પ્રાલેયરૂષિતમિદં પ્રથમેતરાબ્ધૌ
મગ્નૈકદેશમનુયાતિ મૃગાઙ્કબિમ્બમ્ ।

માનચ્છિદાં મકરકેતનસાયકાનાં
શાણોપલં ચિરનિઘર્ષણકર્શિતાર્થમ્  ॥ ૪૪॥

આદૌ વરાભમુદિતં શરપાણ્ડુમધ્યે
પશ્ચાન્મધૂકપરિધૂસરમિન્દુબિમ્બમ્ ।

સમ્પદ્યતે પુનરદૃષ્ટતમામવસ્થાં
કાલાર્પિતં   કરજચિહ્નમિવ ક્ષપાયાઃ॥ ૪૫॥

નૈશં તમિસ્રમરુણેન વિલુપ્તસારં
નિઃશેષયન્નયમુદેતિ મયૂખમાલી ।

મત્સેવનેન પુરતો મુષિતૈકદેશં
વિદ્યાવતાં વ્રજિનરશિમિવાન્તરાત્મા॥ ૪૬॥

ઉદ્ગચ્છતા પુરુષકેસરિણેવ પૂષ્ણા
કાલે તમો વિદલિતં કરજૈઃ પ્રવાલૈઃ ।

ગાઢં હિરણ્યકશિપોરિવ ગાત્રમન્યત્
સન્ધ્યાચ્છલેન રુધિરં ક્ષરતીવ સાન્દ્રમ્॥ ૪૭॥

પ્રાપ્તોદયસ્ય તપનસ્ય તવેવ ધામ્ના
ક્ષિપ્તો ગુહાન્તરનિરુદ્ધ ઇવાન્ધકારઃ ।

વિશ્વાવલોકનનિરોધવિયાતવૃત્તે-
રત્યાહિતસ્ય પરિપાકમિવૈષ ભુઙ્ક્તે॥ ૪૮॥

મગ્ના ચિરં મહતિ સન્તમસામ્બુરાશૌ
દંષ્ટ્રાભિરામરુચિના  દિવસાગમેન ।

ઉત્ક્ષિપ્યતે દનુજશોણિતલોહિતેન
પ્રાયો વરાહવપુષા વિભુનેવ ભૂમિઃ॥ ૪૯॥

નિદ્રામપાસ્ય તમસા ચ દૃશો નિરોધં
પ્રત્યઙ્મુખં પ્રથમતઃ પ્રથયન્ પ્રકાશમ્ ।

નિઃશ્રેયસપ્રતિપદેન નિજેન ધામ્ના
વિશ્વં સમાધિરિવ દર્શયતે વિવસ્વાન્॥ ૫૦॥

આશાપરીતમવિવેકમિવાન્ધકારં

શઙ્કાશતાસ્પદમલક્ષિતસર્વતત્ત્વમ્ ।
નિર્ધૂય સમ્પ્રતિ નિશામિવ બાહ્યવિદ્યાં
તત્ત્વાવસાય ઇવ ભાતિ વિભાતકાલઃ॥ ૫૧॥

નિર્વિશ્ય   ચન્દ્રસિતપદ્મરસં નિશાત્મા
લોલમ્બજાતિરભિતો લુલિતાન્યપુષ્પા ।

ત્વદ્વક્ત્રચન્દ્રનિરપાયરસાનિદાનીં
પદ્માનુપૈતિ પરિતોષિતરાજહંસાન્॥ ૫૨॥

નાત્યન્તતઃ કુમુદિની પ્રતિપન્નનિદ્રા
નાતીવ બોધમુપયાતિ સરોજિની ચ ।

એતેન નૂનમનયોરવિશેષદૃશ્વા
નાથાનુવૃત્તિનિયતેવ ભવત્યવસ્થા॥ ૫૩॥

પર્યસ્યતા સુરભિપદ્મપરાગજાલં
પક્ષાનિલેન પરિધૂનનસમ્ભવેન ।

સન્ધુક્ષયન્તિ મકરધ્વજહવ્યવાહં
શાન્તં પુનઃ પુનરમી સરસીષુ હંસાઃ॥ ૫૪॥

કાલોત્થિતાઃ સ્થિતિભૃતો ગુણયન્ત્રિતત્વાદ્
દાનોદકાર્દ્રકરપુષ્કરદર્શનીયાઃ ।

સમ્ભાવયન્ત્યભિમુખાઃ સમયોપયાતાન્
ભૃઙ્ગાન્  વનીપકજનાનિવ વારણેન્દ્રાઃ॥ ૫૫॥

ગઞ્જામુપેત્ય મદકુઞ્જરગણ્ડપાલીં
મત્તાન્ સમીક્ષ્ય મધુપાન્ પરિઘૂર્ણમાનાન્ ।

શુદ્ધાનિ હન્ત કુમુદાનિ તમસ્યપેતે
ભૂયસ્તદન્વયભયાદિવ સઙ્કુચન્તિ॥ ૫૬॥

સત્ત્વક્ષમાધિકતયા શયિતાઃ પૃથિવ્યાં
નિદ્રામયીં  વ્યપગમય્ય નિજામવિદ્યામ્ ।

નિઃસઙ્ગવૃત્તિનિયતાઃ  સ્થિરસંયમાર્હા
મુઞ્ચન્તિ સમ્પ્રતિ મદં મુદિતા ગજેન્દ્રાઃ॥ ૫૭॥

શૈબ્યાદયસ્તવ હયાઃ સમયપ્રબુદ્ધા-
ચત્વાર એવ નિગમા ઇવ મૂર્તિમન્તઃ   ।

આવર્તયન્ત્યતનુહેષિતવીચિભેદૈ-

ર્વૈરાત્રિકં વટુભિરધ્યયનં  પ્રવૃત્તમ્॥ ૫૮॥
આયોધને વિહરણે વ્યવધાનવન્તઃ
પ્રાજ્યૈઃ પરિચ્છદ પરિષ્કરણોપચારૈઃ ।

સંયોજયન્તિ રથયોગવિદઃ શતાઙ્ગં
તાર્ક્ષ્યં દ્વિતીયમિવ સારથયસ્ત્વદીયાઃ॥ ૫૯॥

નિદ્રાવિશેષવિગમેઽપિ મદ્રાનુષઙ્ગા -
ન્મન્દં દૃશો મુકુલયન્તિ મદાવલેન્દ્રાઃ ।

એષામનૂરુકિરણૈરરુણીકૃતાનાં
સપ્તસ્રુતાં ભવતિ સાન્ધ્યપયોદલક્ષ્મીઃ॥ ૬૦॥

આલક્ષ્યદૂરમવરોધગૃહાદમુષ્માત્
સ્વાભાવિકં વદનમારુતસૌરમં તે ।

અમ્ભોરુહાઙ્કણમપત્રપયન્ સમીરો
મન્દં પરિભ્રમતિ મન્દિરદીર્ઘિકાસુ  ॥ ૬૧॥

આઘૂર્ણિતાનિ   મૃદુના પવનેન પદ્મા-
ન્યાદેશયન્તિ મદલેશમયીમવસ્થામ્ ।

નિર્ગચ્છતાં તવ ચ વારવધૂજનાનાં
નિદ્રાવશેષકલુષાણિ વિલોચનાનિ॥ ૬૨॥

રેણૂત્કરાઃ સરસિજોત્પલકૈરવાણાં
કુર્વન્ત્યનૂરુતિમિરેન્દુરુચિપ્રકાશાઃ ।

પ્રાયઃ સમુદ્રતરુણીપરિકર્મભૂતાં
ચર્ચાં નવીનઘુસૃણાગરુચન્દ્રનાનામ્॥ ૬૩॥

અધ્યાસિતં કુમુદતલ્પમપોહ્ય કાલે
પદ્મોત્પલાનિ શનકૈઃ શ્રિયમાવ્રજન્તીમ્ ।

સઞ્જીવયન્ત્યલઘુચામરદર્શનીયૈઃ
પક્ષૈઃ સ્વયં પરિજના ઇવ રાજહંસાઃ॥ ૬૪॥

પ્રત્યૂષલક્ષણરસાયનસમ્પ્રયોગાત્
?પ્રાલેયરશ્મિમહસાજરસેવ મુક્તઃ ।

પદ્મોત્પલપ્રભૃતિભિઃ પરિકર્મવત્યો
ગૃહ્ણન્તિ યૌવનદશાં ગૃહદીર્ઘિકાસ્તે  ॥ ૬૫॥

ઔદ્યાનિકીષુ સુમનઃસ્વનવાપ્તપૂર્વ
નૂનં સરોરુહવનેષુ ચ નૂતનેષુ ।

આદિત્સતે વદનમારુતસૌરભં તે
શય્યાનિકાયમભિતો વિહરન્ સમીરઃ॥ ૬૬॥

અર્ચ્યસ્ય સમ્પ્રતિ સતામવગાઢતીર્થા
મન્યે પ્રગૃહ્ય નલિની મકરન્દમર્ઘ્યમ્ ।

વ્યક્તદ્વિરેફનિનદા વિહિતાભિમુખ્યા
પત્યુસ્ત્વિષાં પ્રણયતીવ કરપ્રસારમ્॥ ૬૭॥

જ્યોત્સ્નાસખીં કુમુદિનીં  ભ્રમરઃ પ્રહૃષ્યન્
નિર્વિશ્ય   નિત્યપરિશુદ્ધરુચિં  નિશાયામ્ ।

રાગાદુપૈતિ નલિનીં  રજસાભિજુષ્ટાં
કિં  નામ નાચરતિ મન્મથહસ્તવર્તી॥ ૬૮॥

સન્ધ્યાચ્છલેન પુરુષોત્તમ સમ્પ્રતં તે
સૈવાધુના ભૃગુસુતા તમસાં નિહન્ત્રી ।

ભૂયઃ સમુત્થિતવતી ઘૃતપુણ્ડરીકા
ભોગાય સાગરગૃહાદ્ ભુવનૈકયૂનઃ॥ ૬૯॥

ચન્દ્રાતપત્રિદિવશૈવલિનીપ્રવાહે
મગ્નોત્થિતાં કમલિનીમુપસેવમાનાઃ ।

પ્રત્યગ્રભિન્નમુકુલપ્રસૃતૈઃ પરાગૈ-
રુત્થાપયન્ત્યગરુધૂપમિવોત્પલિન્યા॥ ૭૦॥

પૌરન્દરીં  દિશમનૂરુનિબદ્ધરાગાં
દૃષ્ટ્વા તથા પરિણમત્યપરા દિશાપિ ।

સ્ત્રીણાં ગતાનુગતિકપ્રતિમત્તિભાજાં
ખ્યાતં તતો ભવતિ કામિતકામિનીત્વમ્॥ ૭૧॥

નિદ્રાયતે કુમુદિની ચિરસમ્પ્રબુદ્ધા
સુપ્તા પ્રબોધમુપયાતિ સરોજિની ચ ।

યામેષુ વૃત્તિમનયોરધિગમ્ય નૂનં
શિષ્યાયિતં ત્વદવરોધનિતમ્બિનીભિઃ॥ ૭૨॥

મિત્રસ્ય લુપ્તતમસોઽપ્યતિરાગભાજઃ
સમ્પ્રોક્ષણં મમ ન યુક્તમિતીવ મત્વા ।

મીલત્યસૌ કુમુદિની સહ તારકાભિઃ
પ્રાપ્તં વ્રતં તદિહ રાજપરિગ્રહાણામ્॥ ૭૩॥

આમોદયોગમવશાત્ સહસાશ્રયન્તે
પત્યુસ્ત્વિષાં તવ ચ પાદનિષેવણેન ।

ક્ષિપ્તાસ્ત્વયા હૃદિ ગૃહીતશુચઃ ક્ષિતીન્દ્રાઃ
સ્વાન્તર્નિવિષ્ટમધુપાશ્ચ   સરોજકોશાઃ॥ ૭૪॥

આવિઃસ્મિતૈરમરસિન્ધુતરઙ્ગકલ્પૈ -
રાકેકરપ્રિયતમાજનદૃષ્ટિભોગ્યૈઃ ।

ત્વત્સૌખશાયનિકસૂરિઙ્ગણેન  સાર્ધં
નિર્વેશયોગમુપયામ નિરીક્ષણૈસ્તે॥ ૭૫॥

અધિગતનિલયાનામૌપવાહ્યદ્વિપાનાં
મદપયસિ વિતત્વન્ મજ્જનોન્મજ્જનાનિ ।

પ્રવહતિ પવમાનઃ સ્પન્દયન્ મન્દમન્દં
પરિણમદરુણિમ્નઃ પઙ્કજારણ્યકોશાન્॥ ૭૬॥

ઉપવનમધુપાનામુન્મદૈઃ સ્વૈરગીતૈ-
સ્તનુમરુદુપદિષ્ટોશ્ચારુલસ્યૈર્લતાનામ્ ।

દરવિલુષિતદાનૈર્દન્તિનાં કર્ણતાલૈઃ
સમયસમુચિતં તે ભાતિ સઙ્ગીતકૃત્યમ્ ॥ ૭૭॥

હરતિ રતિવિહારૈરર્ધવિસ્રંસિતાનાં
યુવજનહૃદયાનિ શ્રાન્તપઞ્ચાયુધાનિ ।

ઉપહિતગુણમારાદુત્થિતાભિર્વધૂભિઃ
કુટિલનિયમિતાગ્રં  ગુમ્ફનં ચૂલિકાનામ્॥ ૭૮॥

ક્ષિતિરિયમવધૂતધ્વાન્તનીલોત્તરીયા
વિકસિતમુખપદ્મા વ્યક્તસન્ધ્યાઙ્ગરાગા  ।

અભિમતકરદાનાન્નિર્યપેક્ષા ત્વદન્યૈ-
રનુભવિતુમિવ ત્વાં દર્શયન્ત્યાત્મરૂપમ્॥ ૭૯॥

મધુન ઇવ દયાયાઃ સામરસ્યં દધાનૈઃ
કમલવનમનન્યાં કાન્તિમધ્યાપયદ્ભિઃ ।

ફણિપતિરમણીયં દેવપર્યઙ્કમુજ્ઝન્
પરિણમય શુભં નઃ પાવનૈરક્ષિપાતૈઃ॥ ૮૦॥

દિનમુખ ઇતિ નામ શ્રાવિતઃ સૂતપુત્રૈ-
રભજત જિતનિદ્રો જાગરં યાદવેન્દ્રઃ ।

સરિદુપગમકાલે સાધુસંરક્ષણાર્થી
મુનિભિરિવ સ એવ સ્તૂયમાનો મુકુન્દઃ ॥ ૮૧॥

ધનમિવ નિગમાનાં ધર્મમુત્તમ્ભયિષ્યન્
ત્રિજગદનુવિધેયં કર્મ નિષ્પાદ્ય સાન્ધ્યમ્ ।

સિતગુણપરિધાનૈઃ સેવિતો મન્ત્રિમુખ્યૈ-
રલમકુરુત નાથો હૈમમાસ્થાનપીઠમ્॥ ૮૨॥

ઇતિ શ્રીયદુનાથસુપ્રભાતં સમ્પૂર્ણમ્ ।
સ્તોત્રસમુચ્ચયઃ ૨ (૬૯)

